ТАТВАРЫН ЕРӨНХИЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ОЛОН НИЙТИЙН ХЭЛЭЛЦҮҮЛГИЙН ҮР ДҮН

Хууль тогтоомжийн тухай хуулийн 8 дугаар зүйлийн 8.1.5 дахь заалт, 38 дугаар зүйлд заасны дагуу татварын шинэчлэлийг улс орон даяар бүх нийтийг хамарсан өргөн хүрээний хэлэлцүүлгийг 2025 оны 01 дүгээр сарын 27-ны өдрөөс эхлүүлж, татвар төлөгч, эрдэмтэн судлаач, худалдааны танхим зэрэг бүх талын оролцоог хангуулан нээлттэй санал авах ажлаар эхлүүлж, фокус группийн судалгааг хийсэн. 

Өнгөрсөн хугацаанд Сангийн яам, татвар, гаалийн байгууллага, Монголын үндэсний худалдаа аж үйлдвэрийн танхим болон Улсын Их Хурлын Тамгын газар, Эдийн засгийн хөгжлийн зөвлөлтэй хамтран улс орон даяар, давхардсан тоогоор 13,000 гаруй татвар төлөгчийг хамруулсан 150 удаагийн уулзалт, хэлэлцүүлгийг зохион байгуулж, 176 мянга гаруй саналыг хүлээн авсан. 

Татварын шинэчлэлийн хүрээнд зохион байгуулсан уулзалт, хэлэлцүүлгүүд нь улс орон даяар өргөн хүрээг хамарч, салбар бүрийн онцлогт тулгуурлан, олон талын оролцоог ханган зохион байгуулагдсан. Мэргэжлийн холбоод, салбарын татвар төлөгчид, хуульч, сэтгүүлч, томоохон аж ахуйн нэгжүүдийг хамруулсан хэлэлцүүлгүүдийг зохион байгуулсан бөгөөд орон нутгийн түвшинд 21 аймгийн татварын газраар дамжуулан иргэд, аж ахуйн нэгжүүдийг өргөнөөр хамруулсан. Тухайлбал:

	№
	Зохион байгуулагч
	Оролцогчид/Сэдэв
	Хэлэлцүүлгийн тоо
	Оролцогчийн тоо

	1
	Татварын ерөнхий газар
	[bookmark: RANGE!D4]• Монголын мэргэшсэн нягтлан бодогчдын институт;
• Татварын мэргэшсэн зөвлөхийн нийгэмлэг;
• Монголын үнэлгээчдийн холбоо;
• Бусад мэргэжлийн холбоо, гишүүд, нягтлан бодогчид, сонирхогч бусад этгээд.
	1
	150

	2
	
	• Хүнс, хөдөө аж ахуйн салбарын татвар төлөгчид;
• Сонирхогч бусад этгээд.
	1
	140

	3
	
	• Барилга болон уул уурхайн салбарын татвар төлөгчид;
• Сонирхогч бусад этгээд.
	1
	140

	4
	
	• Аялал жуулчлал болон тээврийн салбар үйл ажиллагаа явуулж буй татвар төлөгчид;
• Сонирхогч бусад этгээд.
	1
	130

	5
	
	Татварын албанд ажиллаж байсан албан хаагчид
	1
	14

	6
	
	Хөгжлийн бэрхшээлтэй иргэдийн бизнес инкубатор төв ТББ, иргэдийн төлөөлөл
	1
	11

	7
	Монгол Улсын Их Хурал
	Аж ахуйн нэгжийн орлогын албан татварын тухай хууль
	2
	 

	8
	
	Нэмэгдсэн өртгийн албан татварын тухай хууль
	1
	 

	9
	
	Хувь хүний орлогын албан татварын тухай хууль
	1
	 

	10
	МҮХАҮТ
	Хувийн хэвшил, хуульч, сэтгүүлч
	1
	200

	11
	
	Хувийн хэвшил, Том татвар төлөгчид
	1
	80

	12
	
	Хувийн хэвшил, салбарын төлөөлөл
	1
	80

	13
	Нийслэл, дүүргийн татварын газар
	Татвар төлөгч иргэд
	77
	4,660

	14
	21 Аймгийн татварын газар
	Татвар төлөгч иргэд
	101
	7,552



Үүнээс ирүүлсэн саналуудыг агуулгаар нь судлан үзэхэд нийт саналуудын 56 хувь нь татварын хувь хэмжээтэй холбоотой, 27 хувь нь татварын хууль тогтоомжийн ойлгомжгүй байдлыг бууруулах, хэрэгжилтийг сайжруулахтай холбоотой, үлдсэн 17 хувь нь татварын хөнгөлөлт, чөлөөлөлттэй холбоотой саналуудыг ирүүлсэн байв.

Улмаар Хууль тогтоомжийн тухай хуульд заасны дагуу татварын хууль тогтоомжийн төслийг үзэл баримтлал, дагалдах тооцоо, судалгааны хамт 60 хоногийн хугацаанд Сангийн яамны цахим хуудас болон эрх зүйн мэдээллийн нэгдсэн системд олон нийтэд нээлттэй байршуулан санал аваад байна. Энэ хүрээнд олон нийтээс Татварын ерөнхий хуульд нэмэлт, өөрчлөлт оруулах тухай хуулийн төсөлд 26 саналыг ирүүлсэн байна. 

Нийт ирүүлсэн саналыг нэг бүрчлэн судалж үзээд 18,464 саналыг хүлээн авч хуулийн төсөлд тусгасан бол 12,427 саналыг хүлээн авах боломжгүй гэж үзлээ. Мөн үлдсэн 544 санал нь сэтгэгдэл, асуулт хэлбэртэй байлаа. Ирсэн саналын дийлэнх нь татварын хууль тогтоомжийн ойлгомжгүй байдал, татварын байгууллагын үйл ажиллагаа болон байцаагчдын хандлага, хүнд сурталтай холбоотой байв. 

	Утга
	Нийт
	ТЕХ
	Санал тусгагдсан байдал

	
	
	
	Авсан
	Аваагүй
	Сэтгэгдэл

	Хувь хэмжээ
	72,641
	0
	0
	0
	0

	Хөнгөлөлт, чөлөөлөлт
	20,182
	0
	0
	0
	0

	Хасагдах зардал
	9,650
	0
	0
	0
	0

	Босго
	25,033
	0
	0
	0
	0

	Тайлагнал
	5,663
	149
	86
	53
	10

	Хууль тогтоомжийн ойлгомжгүй байдал
	14,413
	6,970
	3,399
	3,480
	91

	Татвар, гаалийн байгууллагын үйл ажиллагаа
	19,459
	17,164
	10,931
	5,941
	292

	Хариуцлага
	2,929
	2,265
	1,574
	611
	79

	Өр барагдуулалт
	3,687
	3,950
	2,085
	1,807
	59

	Бусад
	2,759
	937
	388
	535
	14

	Нийт
	176,416
	31,435
	18,464
	12,427
	544



Ирүүлсэн саналуудыг тусгайлан авч үзвэл:

	Ирүүлсэн санал
	Тусгасан эсэх
	Тайлбар

	Татварын өр хураах үйл ажиллагааг уян хатан болгох, өр барагдуулахад банкин дахь дансыг бүрэн хаадгийг болиулах
	Тусгасан
	Татварын алба өртэй татвар төлөгчийн дансанд орж ирэх орлогыг бүхэлд нь суутгахгүйгээр 80 хувиар суутгаж, татварын өрөнд үл маргах журмаар суутгаж, үлдэгдэл дүнг татвар төлөгчийн дансанд үлдээх зохицуулалтыг тусгасан

	Татварын алба татвар төлөгчдөд зөвлөж, туслалцаа үзүүлдэггүй
	Тусгасан
	Зөвлөн туслах үйлчилгээнд төвлөрсөн татвар, гаалийн байгууллагын бүтцийн шинэчлэл хийж, татвар төлөгчдөд хууль тогтоомжийн талаарх мэдээллийг илүү хүртээмжтэйгээр хүргэх, тэдгээрийн хэрэгцээ шаардлагад нийцсэн гарын авлага, заавар, зөвлөмжийг боловсруулан хүргүүлж, танхимын болон цахим сургалтад тогтмол хамруулна.

	
	
	Гааль, татварын хууль тогтоомжийг хэрэгжүүлэх, хөнгөлөлт эдлэх, татвараас чөлөөлөгдөх боломж болон бусад холбогдох асуудлаар татвар төлөгч, иргэн, хуулийн этгээдэд мэдээлэл, зөвлөгөө өгөх зорилгоор хиймэл оюун ухаан болон их өгөгдөлд суурилсан, 24 цагийн турш тасралтгүй ажиллах автомат хариулагчийг ажиллуулах, хүний оролцоо багатай, бүрэн цахимжсан системд шилжинэ

	
	
	Татварын төлөгчдийн татварын боловсролыг дээшлүүлэх, татварын эрсдэлээс урьдчилан сэргийлэх, хууль тогтоомжийг сурталчлан таниулах зорилгоор холбогдох ажлыг зохион байгуулж, зөвлөмж гаргах

	Татвар төлөгчдөд татварын эрсдэлийн урьдчилан сануулдаггүй, шууд татвар төлөгчийн эрсдэлийн үнэлгээг бууруулдаг
	Тусгасан
	Хариуцлагатай татвар төлөгчийг дэмжих, урамшуулах, татвар төлөгчийг татварын эрсдэлд орохоос урьдчилан сэргийлэх зорилгоор гааль, татварын алба татвар төлөгчийн хууль даган мөрдөлтийн түвшнийг тодорхойлж, түвшин буурах нөхцөл бүрдсэн, татварын эрсдэлийн үнэлгээнд сөргөөр нөлөөлсөн тохиолдолд энэ талаар татвар төлөгчид мэдэгдэж, татварын тайлан, ногдлоо засах, зөрчлөө арилган татварын эрсдэлээс сэргийлэх боломжийг олгож, хууль даган мөрдөлтийн түвшин сайн албан татвар төлөгчийн НӨАТ төлөх хугацааг сунгана

	
	
	Гаалийн болон татварын албаны үйл ажиллагааг уялдуулж, хяналт, шалгалтын давхардлыг арилгах замаар татвар төлөгчдийг татварын эрсдэлд орохоос урьдчилан сэргийлнэ

	Гаалийн бүрдүүлэлтийн үйл ажиллагааг хялбаршуулах
	Тусгасан
	Урьдчилсан бүрдүүлэлт хийх боломжтой болсон

	
	
	Магадлан шинжилгээнд хамрагдсан барааг дахин шинжилгээнд хамруулахгүй   байхаар тусгасан

	
	
	Импортын НӨАТ төлөх хугацааг 2 сар хүртэлх хугацаагаар хойшлуулахаар тусгасан

	
	
	Машин механизм, техник, тоног төхөөрөмжийг гэрээний хугацаанд түр горимд байршуулна

	Гаалийн хууль тогтоомжийн үйл ажиллагааг ил тод болгох
	Тусгасан
	Иргэн, хуулийн этгээдийг эрсдэлээс урьдчилан сэргийлэх зорилгоор зөвлөн туслах үйлчилгээ үзүүлэхээр тусгасан

	
	
	Гаалийн хяналтын үе шатыг олон нийтэд нээлттэй болгоно

	
	
	Гаалийн тарифын зөвлөлд дотоодын үйлдвэрлэгч нарын оролцоог хангана

	Алдангийн дээд хязгаарыг тогтоох
	Тусгасан
	Хуулийн төсөлд алдангийн нийт дүн нь хугацаандаа төлөөгүй татвар, эсхүл татварын албаны үндэслэлгүй илүү хураасан татварын үнийн дүнгийн 50 хувиас хэтрэхээргүй байхаар тусгасан

	Гомдол гаргасан ногдуулсан татварт алданги, торгууль төлөхийг зогсоох
	Тусгаагүй
	ТЕХ-ийн 28.1.Татвар төлөгч холбогдох татварын хуулиар төлбөл зохих татварын ногдлоо өөрөө тодорхойлж, хуулиар тогтоосон хугацаанд төсөвт төлнө гэж заасныг зөрчсөн нь татварын хяналт шалгалтаар тогтоогдож байгаа бөгөөд хууль тогтоомжийн дагуу тайлагнаад хуулиа хэрэгжүүлж буй татвар төлөгчийн адил хугацаанд нь төлөөгүй татварыг  өр хураах ажиллагааг хэрэгжүүлэн хуульд заасан арга хэмжээг авах нь шударга ёсны зарчимд нийцнэ. Хэрэв татвар төлөгч татвар төлөх хугацааг хойшлуулах хүндэтгэн үзэх шалтгаантай бол ТЕХ-ийн 53 дугаар зүйл "татвар төлөх хугацааны хөнгөлөлт"-ийг  хэрэглэх боломжтой бөгөөд уг хэсэгт тавигдсан шаардлагыг татвар төлөгчид ээлтэй уян хатан зохицуулалттай болгон хуулийн төсөлд тусгасан.

	“Эцсийн эзэмшигч” гэж зөвхөн хувь хүн байхаар хуульд тодорхойлох
	Тусгаагүй
	"Эцсийн эзэмшигч” нь зөвхөн хувь хүн байх боломжгүй. Хуулийн этгээд хоорондоо хувьцаа, саналын эрх,  худалдах худалдан авах болон ногдол ашиг хүртэх харьцаа нийтлэг байдаг тул хувь хүн хуулийн этгээд аль аль нь байх нь зүйтэй  Харин түүний оронд маргаан дагуулдаг 30% гэсэн тоог байхгүй болговол бүгд тэгш татварт хамрагдах нөхцөл үүснэ. Олон улсын түвшинд эцсийн эзэмшигч гэдэг ойлголт нь хувь хүн болон байгууллага аль алинд нь хамаардаг.  Хэрэв хувь хүн ямар нэгэн компанийн  шилжүүлэхгүй хэмжээний хувьцааг эзэмшдэг бол тэр хүн эцсийн эзэмшигч гэж нэрлэгдэж болно. Энэ нь ихэвчлэн жижиг, дунд бизнесүүдэд түгээмэл байдаг. Зарим тохиолдолд байгууллага нь өөрийн бүртгэлтэй хувьцааг эзэмшдэг байж болно. Энэ нь эцсийн эзэмшигчийн категори мөн орж ирдэг бөгөөд олон улсын компанийн байгууллага, бүлгүүдэд ч хамаарагддаг байна. Тухайлбал, АНУ-д корпорацын эцсийн эзэмшигчийг тодорхойлохын тулд "Lawrence's Act" гэх хууль байдаг. Хувь хүн, эсвэл байгууллагын хэчнээн хувьцаа эзэмшиж байгааг харгалзан үздэг байна.



Хуулийн төсөлд олон нийтээс ирүүлсэн болон хэлэлцүүлгийн үеэр гаргасан саналтай холбоотой хуулийн төсөлд нэмж тусгасан өөрчлөлт:

Хуулийн төсөл боловсруулах явцад татвар төлөгчдийн зүгээс өртэй татвар төлөгчийн банкин дахь дансыг бүхэлд нь битүүмжилж, дансанд орж ирсэн бүх орлогыг татварын өрөнд бүрэн суутгадаг одоогийн зохицуулалтыг өөрчлөх саналыг ихээр ирүүлсэн. Энэхүү саналыг харгалзан хуулийн төсөлд татварын алба өртэй татвар төлөгчийн дансанд орж ирэх орлогыг бүхэлд нь суутгахгүйгээр тодорхой хэмжээгээр татварын өрөнд үл маргах журмаар суутгаж, үлдэгдэл дүнг татвар төлөгчийн дансанд үлдээх зохицуулалтыг тусгасан. 

Энэхүү зохицуулалт нь санхүүгийн хүндрэлтэй нөхцөл байдалд орсон татвар төлөгч, эрхлэгч аж ахуйн нэгжүүдийн үйл ажиллагааг бүрэн зогсоохоос сэргийлж, тэдний үндсэн үйл ажиллагааг доголдохгүйгээр хэвийн үргэлжлүүлэх нөхцөлийг бүрдүүлэхэд чиглэж байна. Ингэснээр татвар төлөгчийн бэлэн мөнгөний урсгалд шууд сөрөг нөлөө үзүүлэхгүй байхын зэрэгцээ, ажил олгогчид ажлын байрыг хадгалах, үндсэн үйл ажиллагаатай холбоотой төлбөрүүдийг цаг хугацаанд нь төлөх боломжтой болох юм. Мөн уг зохицуулалт нь татварын өрийн нөхцөл байдалтай уялдуулан төлбөрийн зохистой менежментийг бий болгох замаар бизнесийн тасралтгүй үйл ажиллагааг дэмжиж, эдийн засгийн идэвхжилд эерэг нөлөө үзүүлэх чухал ач холбогдолтой гэж үзэж байна.

Түүнчлэн татварын маргаан таслах зөвлөлийн хараат бус, мэргэжлийн байдлыг хангах, шийдвэр гаргах үйл явцын ил тод, шударга байдлыг нэмэгдүүлэх, татвар төлөгчийн гомдлыг хуулийн хугацаанд шийдвэрлэхтэй холбоотой өөрчлөлтүүдийг хуулийн төсөлд тусгасан. 

Мөн татвар төлөгчдийг мэргэжлийн зөвлөгөөгөөр хангах, татварын мэргэшсэн зөвлөх үйлчилгээний хүртээмжийг нэмэгдүүлэхтэй холбоотой саналуудад үндэслэн татварын хууль тогтоомжийг сурталчлан таниулах, татвар төлөгчдөд зөвлөгөө өгөх, татварын эрсдэлээс урьдчилан сэргийлэх үйл ажиллагааг татварын мэргэшсэн зөвлөхүүдийн оролцоотойгоор эрчимжүүлэх зорилгоор холбогдох хуулиудад нэмэлт, өөрчлөлт оруулах тухай хуулийн төслийг тус тус боловсруулсан болно.

Татварын зорилгоор ил тод байх, мэдээлэл харилцан солилцох Глобал форум олон улсын байгууллагаас ирүүлсэн зөвлөмжийн хүрээнд хуулийн төсөлд оруулсан нэмэлт, өөрчлөлт:

Монгол Улс 2018 онд Глобал форум олон улсын байгууллагын гишүүнээр элсэн орж, бусад гишүүн улс орнуудтай татварын зорилгоор мэдээлэл харилцан солилцох үүрэг хүлээсэн. Тус үүргийн хүрээнд мэдээлэл харилцан солилцох, ил тод байдлыг хангах, хамтран ажиллах, татвараас зайлсхийхийн эсрэг эрх зүйн зохицуулалтыг татварын багц хуулийн шинэчлэлийн хүрээнд дотоодын хууль тогтоомжид тусгасан. 

Глобал форумын ажлын албанаас 2022 онд хийсэн үнэлгээний тайлангийн хүрээнд Татварын ерөнхий хуулийн зарим зохицуулалтад өөрчлөлт оруулах зөвлөмж ирүүлсэн. Тодруулбал, мэдээлэл харилцан солилцох стандартын хүрээнд татварын албаны ажилтан болон гэрээний хүрээнд ажил, үйлчилгээ үзүүлж буй этгээдийн хөдөлмөрийн харилцаа дуусгавар болсны дараагаар татвар төлөгчийн мэдээллийн нууцыг хадгалах, тус стандартын хүрээнд эрх бүхий этгээд аливаа этгээдэд байгаа мэдээллийг хүсэлт гаргасан улсын эрх бүхий этгээдэд хүргүүлэх, эцсийн өмчлөгчийн тодорхойлолтыг тусгах зэрэг асуудлууд болно.

